
Azərbaycan – İran münasibətləri açıq müstəvidə 
Daxili qarşıdurma qonşu ölkəni hara aparır?

Çoxəsrlik ortaq tarix və mədəniyyətin varisləri 
olan müstəqil Azərbaycanla İran İslam Respublikası 
arasında münasibətlər ötən 3 onillikdə  hər iki ölkənin 
xarici siyasətində önəmli yer tutub. Çağdaş Azərbaycan 
dövlətinin memarı və qurucusu, ümummilli lider Heydər 
Əliyevin formalaşdırdığı və Prezident İlham Əliyevin 
son 20 ildə uğurla davam etdirdiyi ölkəmizin İranla 
bağlı siyasəti qonşuluq, dostluq və qarşılıqlı-faydalı 
əməkdaşlıq prinsiplərinə sadiqlik üzərində qurulub. 

Lakin qonşu ölkə rəhbərliyi-
nin Azərbaycana münasibətdə 
illər boyu açıq-gizli formalar-
da davam etmiş anlaşılmaz, 
ziddiyyətli siyasəti ölkəmizin 
2020-ci ilin payızında apardığı 
Vətən müharibəsində ərazi bü-
tövlüyünü təmin edərkən və on-
dan sonrakı 2 ildə qarşıdurma 
yaratmaq, hətta düşmənçilik 
həddinə çatıb. İran diplomati-
yasının Cənubi Qafqazda sülh 
prosesinə mane olan, təcavüz-
kar Ermənistanda revanşizmə 
dəstək verən, Azərbaycanı, 
guya, onun təhlükəsizliyinə təh-
did yaratmaqda təqsirləndirən 
davamlı və bədxah addımları 
ölkəmizi də qonşu dövlətin bu 
siyasətinə uyğun davranmağa 
məcbur etmişdir.

Müsahibimiz AMEA Şərq-
şünaslıq İnstitutu Cənubi 
Azərbaycan şöbəsinin mü-
diri, iranşünas alim Səməd 
Bayramzadə bu barədə açıq-
lamasında bildirdi:

– Qəbul olunmuş siyasi dü-
şüncələrə görə, siyasətdə əbə-
di dostlar və ya əbədi düşmən-
lər yoxdur, əbədi maraqlar var. 
Azərbaycan və İran arasında 
əbədi maraqları şərtləndirən bir 
çox amillər – din, dil, mədəniy-
yət və qonşuluq şərtləri var ki, 
bunlara hörmət və əməl edilmə-
li və münasibətlər bu qədər gər-
ginləşməməli idi. İranı və Azər-
baycanı həm bir-birinə tərəf 

çəkən, həm də onları bir-birin-
dən uzaqlaşdıran bir çox amil-
lər əvvəllər də mövcud idi. Son 
vaxtlar iki ölkəni əks qütblərə 
itələyən səbəblər artmış, qar-
şılıqlı ittihamlar şiddətlənmişdir. 

Bu münasibətlərdə İranı 
daha çox narahat edən suveren 
Azərbaycan Respublikasının 
hərbi-iqtisadi cəhətdən güclən-
məsi, Avropa, xüsusilə də Türk 
birliyi dövlətləri ilə inkişafda 
olan bərabərhüquqlu əmək-
daşlığı, dünyanın ən qlobal 
problemlərinin həllində nüfuz 
sahibi olan dövlətlərlə bir sıra-
da dayanması, Şimal–Cənub 
və Şərq–Qərb dəhlizlərində 
çox mühüm geosiyasi mövqeyə 
malik olmaqla regionun çox 
mühüm problemlərinin həllində 
söz sahibinə çevrilməsi kimi 
məsələlərdir. Çoxillik Azərbay-
can–Ermənistan münaqişəsin-

də və hətta Azərbaycanın qələ-
bəsi ilə nəticələnən 44 günlük II 
Qarabağ savaşından sonra İra-
nın strateji müstəviyə yüksələn 
ermənipərəst mövqeyi də iki 
ölkənin münasibətlərini mürək-
kəbləşdirən önəmli təsirlərdən 
biridir.

2021-ci il noyabr ayının  
28-də Aşqabadda keçirilən 
İqtisadi Əməkdaşlıq Təşkilatı-
nın (İƏT) XV Zirvə Görüşündə 
Türkmənistanın ilk dəfə öz qa-
zını İrana, İran da eyni miqdar-
da mavi yanacağı Azərbaycana 
ötürəcəyi barədə üçtərəfli saziş 
imzalandı. Azərbaycan qətiy-
yətlə ifadə etdi ki,  əsas istəyi 
bölgədə maneəsiz keçid əldə 
etmək, Zəngəzur dəhlizini işə 
salmaq idi ki, qatarlar və avto-
mobillər Naxçıvana, Türkiyəyə 
rahat keçə bilsin. Bunun ardın-
ca  həmin ilin dekabrında İranla 
Azərbaycan arasında Astara 
çayı üzərində avtomobil körpü-
sünün yenidən inşası ilə bağlı 
razılıq əldə olundu. Tərəflər 
arasında imzalanan sənədə 
görə, 70–80 il əvvəl inşa olun-
muş və istismar müddəti başa 
çatmış körpünün yerində yeni-
sinin tikilməsi ilə Azərbaycanla 
İran arasında yükdaşımaların 
intensivləşməsi nəzərdə tutul-
du.

Ardınca İran, Azərbaycan 
və Gürcüstan Fars körfəzi–
Qara dəniz marşrutu üzərində 
də razılaşdı. Beləliklə, Azər-
baycanın Fars körfəzi (Ərə-
bistan dənizi və Hind okeanı) 
ilə Qara dəniz arasındakı da-
şımalarda əsas tranzit olacağı 
qərara alındı. Bütün bunlar İra-
nın müharibədən sonra Cənubi 
Qafqazda həyata keçiriləcək 
layihələrdən kənarda qalma-
masının, “bir kəmər, bir yol” 
layihəsinin bu ölkədən keçən 
Şimal–Cənub dəhlizinin poten-

sialını artırmaqla Azərbaycan 
və İran arasında mövcud gər-
ginliklərin azalmasının, əmək-
daşlığın yüksələn xətt üzrə 
inkişafının, ölkələrin və onların 
xalqlarının yaxınlaşmasının, 
regionda sülhün və sabitliyin 
qorunmasının, eləcə də təh-
lükəsizliyin təmin olunmasının  
qarantı kimi düşünülmüşdü.

Lakin qonşu ölkənin rəhbər-
liyi bu ciddi perspektivi zərbə 
altında qoyaraq Azərbaycanla 
düşmənçilikdən əl çəkməyən 
işğalçı Ermənistanla hərbi-si-
yasi müttəfiqlik qurdu, ölkəmiz 
üçün həyati əhəmiyyətli Zəngə-
zur dəhlizinin açılmasını bütün 
vasitələrlə əngəlləməyi davam 
etdirdi. Azərbaycan isə əməldə 
də göstərir ki, onun məqsədi 
gərginlik yaratmaq yox, digər 
qonşu dövlətlərlə olduğu kimi, 
İranla da əməkdaşlıq etmək, or-
taq layihələri reallaşdırmaqdır. 
Bir şərtlə ki, Azərbaycanın daxili 
işinə qarışmasınlar. 

–İranda son 3 aydır da-
vam edən kütləvi iğtişaşlar, 
ölkədə rejimin dəyişdirilməsi 
tələblərinin səngiməməsi də 
münasibətlərə əlavə gərginlik 
gətirib.

–Son yüz ildə iki böyük 
inqilaba və şanlı qəhrəmanlıq 
tarixinə malik olmasına baxma-
yaraq, İran xalqı bu günə kimi 
özünün əzm və iradəsindən 
irəli gələn milli və xalq haki-
miyyətinə malik olmaq imkan-
larından məhrumdur. İranın  
müxtəlif millət və xalqları siyasi 
baxımdan yenidən tarixi dönüş 
nöqtəsindədirlər. Ona görə də 
bu məsələyə diqqət yetirmək, 
araşdırmaq, real nəticələri təhlil 
etmək, düzgün şüarın seçilməsi 
üçün ideya vermək xüsusi əhə-
miyyət kəsb edir.

İran xalqının  irticaçı molla 
rejiminə qarşı müxalif  qüvvələri 

və üsyançı qrupları orta əsrlər 
rejimini  devirmək əzmində qə-
tiyyət  nümayiş etdirir. Əslində, 
bu İranın siyasi tarixində indiyə 
qədər bir neçə dəfə təkrarlanan 
və məzlum İran xalqını yüz ilə 
yaxındır ən qaranlıq diktatu-
raların zülmü altında saxlayan  
mürtəce müstəmləkəçilik sse-
narisidir. 

Xatırladaq ki, İran xalqla-
rının pəhləvilərin hakimiyyə-
ti dövründə çəkdiyi zülm və 
sitəm, ağrı və iztirablar onların 
yaddaşından heç vaxt silinmə-
yib. Artıq 43 il hakimiyyətdə 
olan molla hökumətinin cinayət-
ləri isə pəhləvilərin zülmünü 
kölgədə qoydu. Belə ki, molla 
hökumətinin İran xalqına qar-
şı törətdiyi bugünkü cinayətlər  
əvvəlki şah rejiminin yarımçıq 
qalmış əməllərindən daha kəs-
kin bir şəkildə həyata keçirilir 
və icra olunur. Əslində, molla 
hökumətinin xalqa qarşı törətdi-
yi bu cinayətlər pəhləvilərin bu 
sahədə siyasətinin davamı kimi 
qiymətləndirilməlidir. 

İran xalqı və xüsusilə azad-
lıq mücahidləri, onların liderləri 
də yaxşı bilirlər ki, SAVAK-ın 
müasir tipli həbsxana və iş-
gəncə sistemləri şah hökuməti 
zamanı yaradılmışdır. İslam 
respublikası da özünün İran 
xalqına qarşı zülm və işgəncə 
sistemini SAVAK-ın eyni həb-
sxana və işgəncə sistemi üzə-
rində qurmuş və bu sahədə 

siyasətini də həmin əsasda da-
vam etdirməkdədir.

–İndiki hadisələr İranı hara 
aparır? Bu gün bütün dünya 
bu suala cavab axtarır.

–İran xalqları indi də qara 
günlər və acı həyat tərzi yaşa-
yır. Hər inqilabdan sonra xalq  
xəbər kanallarından istifadə 
etmək hüququndan bir az da 
uzaqlaşdırılıb. Hər dəfə sui-
qəsd və şantaj yolu ilə fürsətçi 
və aşağı statuslu məmurları sa-
tın alaraq inqilabçıları idarəçi-
likdən kənarda qoyub, bir ovuc 
köksüz satqın və muzdluları ha-
kimiyyət kürsüsünə oturdublar. 
Beləliklə də İran xalqı üzərində 
bir marionet hökumət qurublar.  

 Lakin görünən odur ki, bu 
dəfə İran xalqı  daxili maraqları 
ətrafında birləşib, mürtəcelərin 
və müstəmləkəçilərin məsələ-
nin öz xeyirləri üçün planlaşdır-
dıqları həlli yolunu bağlayacaq. 
Bu da xalqın bütün sinif və tə-
bəqələrinin  yeni demokratik 
inqilab və onun sonrakı inkişa-
fında  iştirakı üçün zəmin ya-
radacaq. İran xalqı nə şah, nə 
də molla rejimini istəyir. İranda 
yaşayan hər bir xalq və millət  
bu gün demokratik, milli haqları 
təmin edən və ədalətli bir haki-
miyyət sistemi istəyir. 

Hazırladı: 
 Tahir AYDINOĞLU,  

“Xalq qəzeti”

A mənim ucalıq taxtım, Təbrizim!
İlk dəfə Təbrizə ayağım 

2005-ci ildə dəymişdi. O zaman 
şəhəri susqun, sakit görüb, az 
qala, havalanmışdım. Mənə 
elə gəlmişdi ki, Təbrizdə türk 
yaşamır. Yollarda, xiyabanlarda, 
divarlardakı banerlərdə hələ o 
qədər də bələd olmadığım, ərəb 
əlifbasının hərflərini görəndə 
özümü yazıq, yalqız hiss 
eləmişdim. Mənim nəzərimdə 
Təbriz belə olmamalı idi. Heç 
təbrizlilər də belə olmamalı idilər. 
Bu taydan gedənlərə yad kimi 
baxmamalı, gendən dolanmamalı  
idilər...
O vaxt Təbrizdən ötüb Urmiya Uni-

versitetində keçirilən xaqanişünaslıq 
konfransına gedirdik. Urmiyada da bir 
az qəribə qarşılandıq. Müəllimlərin, 
elm adamlarının ehtiyatlı davranışını 
tələbə gənclərin sevgi dolu baxışları, 
şirin sözləri əvəzləyəndə, sanki içimizə 
bir işıq doldu. Onda dəqiq bildik ki, Ur-
miya Azərbaycandır!

Sonralar anladım ki, ayaq saxladı-
ğımız Təbriz,  ötəri söhbətləşdiyimiz 
təbrizlilər ilk baxışda niyə belə soyuq, 
biganə gəlibmiş mənə. Çünki İran 
fars rejimi hər zaman anamız Təbrizin 
məhz türklərin Vətəni, türklərin yurdu 
olmasından təşviş keçirib, əndişələnib. 
Belə olmasaydı, nümayəndə heyətimi-
zin, az qala, hər üzvünün ətrafında bir 
agent dolandırmazdı. 

Hansı günahın yiyəsi, yaxud naqis 
əməlin sahibi idik ki, bu qədər qorxunc, 
vahiməli görünmüşdük türk düşmənlə-
rinin gözlərinə? Türk olmaq, millətini 
sevmək, soyunu-kökünü tanıyıb qürur 
duymaq bu qədərmi yasaq olunmalı 
məsələ imiş? Əgər niyyətləri saf deyil-
sə, nədən Türk adı gələndə bu qədər 
xoflanırlar? Niyə quzeyli-güneyli Türk 
qardaşların bir-biri ilə doğmalaşması 
fars qaragüruhunu bu qədər göynət-
məlidir?

O vaxtdan illər ötüb. Dəfələrlə gü-
neyə, anamız Təbrizə səfərlərimiz 
olub. Qonaq kimi də getmişik, elmi 
ezamiyyətdə də olmuşuq. O qədər xoş 
simalar görmüş, o qədər şirin avaz-
lara qulaq kəsilmişik ki... Sən demə, 
təpədən-dırnağa Türk şəhəri olan qə-
dimdən-qədim Təbrizdə ilk dəfə keçir-
diyimiz anlaşılmaz  hisslər ətrafımızda 
qəsdən yaradılmış soyuqluğun nəticəsi 
imiş. Yad pərdələri aradan qaldırdıqca 
ana Təbrizin və onun doğmadan-doğ-
ma insanlarının – canbir-qanbir qar-
daş-bacılarımızın Bütöv Azərbaycan 

idealları uğrunda mübarizlik ruhunun 
kükrəyən ümmandan seçilmədiyinin 
şahidi olmuşuq. Bir-birinə qucaq aç-
mış  qardaş-bacıların Təbriz sevgisi 
birlik-bütövlük himni kimi səslənib: 

Azərbaycan əyilməz! 
Azərbaycan bölünməz! 
Bir kərə qalxan bayraq 
Bir daha enməz, enməz! 
Yaşa!!! Yaşa!!!
Yaşa, mənim xalqım!!!
Yaşa, Azərbaycan!!!

Dəfələrlə şahidi olmuşam ki, qonaq 
olduğumuz bütün məclislərdə soydaş-
larımız “Yaşa, Azərbaycan!” nidalı bu 
qardaşlıq himnini ayaq üstə, nisgilqarı-
şıq sevinc içərisində, göz yaşları ilə bir 
nəfər kimi qürurla, ucadan səsləndirib-
lər. “Səsləndiriblər” demək günahdır, 
yaşayıblar, yaşadıblar, qanlarına, can-
larına hopdurublar. Belə məclislərdə biz 
də könül duyğularımızı misralara çevir-
mişik:

Vətən nədir? Vətən kimdir? – 
Atam, qardaşım,

Anam, bacım... İnsan oğlu  
insandır – Vətən!

Çölüm, çayım, dağım, düzüm, 
axan göz yaşım,

Qucaq-qucaq sevgi dolu  
ümmandır – Vətən!..

Ümman sevgilərlə qarşılanıb, elə 
bu qədər də nisgilləri yaşadan ürəklərin 
qəm ortağına, qəlb sirdaşına çevrilmi-
şik. Ana dilində məktəbi olmayan, doğ-
ma dilinə, söz azadlığına, milli-mənəvi 
dəyərlərinə sahib çıxmasına əngəllər 
qoyulan soydaşlarımızın sonsuz üzün-
tülərinin şahidi olmuşuq hər dəfə.  Za-
man-zaman körüklənən ağrı-acılar sim-
ləyib artıq, səbr kasaları dolub-daşıb 3 
aydır. Güneydə Vətən, Azadlıq, Türklük 
ideallarına sadiqlik həmvətənlərimizi 
zindanlara aparsa da, edam kürsülərinə 
gətirib çıxarsa da tarixi kimliyinə, soyu-
na-kökünəta tapınmaq, Vətəninə, dilinə 

sahiblənmək kimi müqəddəs amallar-
dan bircə an da olsa geri çəkilməyiblər. 
Elə budur fars ağaların, onlara nökərçi-
lik edənlərin xoşuna gəlməyən! Getdik-
cə dərinləşən türklük ideallarını, azər-
baycançılıq amalını beşikdəcə boğmaq 
istəsələr də, bu xəbis niyyətləri alınma-
yıb. Məqsədlərinə çata bilməyiblər... Bil-
məyəcəklər də!

Təbriz sevgisini hərə bir cür yaşadır 
ürəyində. Kiminin sinəsini  “Qaragilə” 
dağlayıb: “Təbrizin küçələri dolanbado-
lan, qaragiləm, dolanbadolan...”. Kimi 
də illər uzunu xəyal körpüləri qurub:

Qar yağıbdı dizəcən,
Bu düzdən o düzəcən.
Qəlblərdə körpü olum,
Uzanım Təbrizəcən... 

Könüllərdə taxt qurmuş ana Təbrizə 
doğru yürüdükcə yürüyən sevgimizi biz 
də “Can Təbriz” harayı ilə od tutub ya-
nan duyğu-düşüncələrlə yaşadıq.

CƏNUBİ AZƏRBAYCAN

Can Təbriz
Sənə ürəyimdə məbəd ucaltdım,
Yaşa, anam Təbriz, yaşa, can Təbriz!
Zikr etdim, ucalıq qəsrinə çatdım,
Qoxladım gülünü daşacan, Təbriz!

Hara ayaq basdım, ruhum: “Qalx!” – dedi,
“Baş vur tarixlərə, bir də bax”, – dedi. 
Ürək “Amin!” dedi, dillər “Haqq!” dedi,
Səni belə gördüm başacan, Təbriz!

Hər qarış torpağın can içrə candı,
Suyun abi-zəmzəm, havan dərmandı.
O tay da, bu tay da Azərbaycandı,
Sən türksən kiprikdən-qaşacan, Təbriz!

A mənim ucalıq taxtım, Təbrizim,
A mənim yığvalım, baxtım, Təbrizim.
Ruh idim, qanına axdım, Təbrizim,
Soğuldum kiprikdə yaşacan, Təbriz!

Mən bir türk qızıyam, aç mənə qoynun,
Öpüm gözlərindən, oxşayım boynun.
Tarix səhnəsində oynanan oynu –
Dəf edək Bakımla qoşa, can Təbriz!
Yaşa, anam Təbriz, yaşa, can Təbriz!

Qiymət MƏHƏRRƏMLİ,  
AMEA Folklor İnstitutunun aparıcı elmi işçisi,  

